
ivey kano tomyapoy

0 ivey am. ipanci no tao do pongso a oyod; a pipya among, manma o
ivey a yakan no mownged.

0 ivey a sinalilyan am, amyan sira do keyvayan ka do zawazawang.
beken a amyan sira do karehman do teylaod, ta no mahep am matwatoyo
sira jimeyhened a komala so panizocizopan da so apapaz no awa.

no kakwa pa am no mangey mamacik o mahakey a ko abo no acyey
am, tomyapoy sira.

o apoy da am avyao, no marow am, mangey sira mamyao, o avyao am,
avyavyawen da a teyhesa vonot, no mahep am, palolowen da do keyvayan.
no tomyapoy sira am, asa ka lima da am, ipinan da do apoy a isoo so
keyvayan asa ka lima o ipinan da do pammacikan da, o apoy am
jipasarowata do kakawan ta sakbozen na a hespen. ori o ikapiya no
mehzehza a tomyapoy, ta no makamong o asa ka tao am, itoro o apoy do
kararey na.

no tomyapoy am, amyan so meyheza meytovong do vahey, o mavakes

am manoo so kalang, o mahakey am mamacik so ivey, ipanta no mavakes o

mahakey na so nikalangan na a bedbeden na no mahakey na, o mavakes am
apya tomyapoy.

o icicirawat no tao do pongso am, jimya o mavakes a mamasil, ta
panadnaden o katovong do vahey.

no tomyapoy o ikapya na no pammacikan a pinanan no mavakes a
mangna so ivey.

ji sira veyvow o mavakes ta jida tenngi o keyvayan, jida tenngi a
imaden o kalang.

no tomyapoy am, ararako o ivey a mamong, jimancian a ivey, ta ipanci
a cyapoyan.

sicyaikwa ya am,yamyan rana so dingki kano ya pakedkeden do oo a

dingki a soo, a ipamacik a ipangangalang.

